
泥龜與鵷鶵
莊子
（節錄《莊子．秋水》）

莊子釣於濮水，楚王使大夫二人往先焉，曰︰「願以竟內累矣！」

莊子持竿不顧，曰︰「吾聞楚有神龜，死已三千歲矣，王巾笥而藏之廟堂之上。此龜者，寧其死為留骨而貴乎？寧其生而曳尾於塗中乎？」

二大夫曰︰「寧生而曳尾塗中。」

莊子曰︰「往矣！吾將曳尾於塗中。」

惠子相梁，莊子往見之。或謂惠子曰︰「莊子來，欲代子相。」於是惠子恐，搜於國中三日三夜。

莊子往見之，曰：「南方有鳥，其名鵷鶵，子知之乎？夫鵷鶵，發於南海而飛於北海，非梧桐不止，非練實不食，非醴泉不飲。於是鴟得腐鼠，鵷鶵過之，仰而視之曰：『嚇！』今子欲以子之梁國而嚇我耶？」
註：以上僅就坊間所見資料，提供一個參考版本；教師亦可參考、使用其他版本。

